
La Glisch da Diu ha mussau a ti la via. 
Ti has suandau ella cuntents e cun egls tarlischonts,
denton per in engraziel has aunc tuttina priu peda.

Luis Arpagaus-Cotti
23 da zercladur 1930 – 25 da settember 2006

Suenter cuorta, denton greva malsogna has Ti, accumpignaus da Tia dunna e da Tes affons
astgau sedurmentar en pasch.

Nus essan trests mo tuttina cuntents che Ti has buca stuiu pitir pli ditg.

En profunda tristezia:

Genoveva Arpagaus-Cotti, consorta
Balzer e Rosita Arpagaus-Caderas, fegl

cun Thomas e Jasmin
Marianna e Rest Camenisch-Arpagaus, feglia

cun Curdin, Christian, Claudio ed Ursin
Giusep ed Augustina Arpagaus-Spescha, fegl

cun Ivan ed Andri
Gieri e Vreni Arpagaus-Imfeld, fegl

cun Tatjana e Matteo
Regina Arpagaus ed Ernst Zbinden, feglia 
Cecilia e Gion Cajochen-Arpagaus, sora
Mariuschla Caderas-Arpagaus, sora
parents, figliols e figliolas

La sepultura ha liug gievgia, ils 28 da settember 2006 allas 14.00 ella baselgia s. Sein Ladir.

Rusari da morts: Mesjamna, ils 27 da settember allas 19.30 en baselgia parochiala Ladir.

Enstagl da fluras veglien ins seregurdar da nos concarstgauns ell’instituziun Casa Depuoz
Trun, schec postal 90-796006-6.

Adressa da malencurada:

Marianna e Rest Camenisch-Arpagaus
Casa Carmena
7155 Ladir

FOTO A. BEELI

Tgi era Emanuel II?
In retg cultivà cunter la sfida islamica

DA GUIU SOBIELA-CAANITZ

■ «A Trun sut igl ischi, nos babs ein
serimnai…» Quai è stà enturn 1400.
Lezza giada a Constantinopel, la
gronda citad greca, regeva Emanu-
el II Palaiologos (1350–1425), quel
imperatur che papa Benedetg ha ci-
tà ils 12 da settember 2006 en sia
lecziun da Regensburg/Baviera.
Emanuel purtava il titel antiquà da
«retg dals Romans», gist sco ses colle-
gas tudestgs suenter l’encurunaziun,
dentant per grec, il linguatg da chan-
cellaria e cultura en ses stadi. Quest
cumpigliava mo Constantinopel ed
ils conturns, sco er in toc Grezia dal
sid; il sultan osman possedeva l’Asia
pitschna (Ankara) e la part principa-
la da la Peninsla balcanica. Il retg grec
era vasal dal sultan. Il stadi dals Pa-
laiologos (1261–1453) sa distingueva
cun il grond cuntrast tranter sia fluri-
ziun culturala e sia impotenza politi-
ca e militara, en fatscha a la pussanza
tirca. Emanuel sez ha scrit in «Dialog
cun in Persian» basà sin raschienis
persunals cun spirituals islamics a la
curt dal sultan ad Edirne. La situa-
ziun d’inferiuradad dal retg grec visa-
vi ses signur tirc sa declerar il trua-
ment dir e malgist d’Emanuel are-
guard l’islam en ses «Dialog»; quai fiss
la vendetga dal flaivel cultivà cunter il
ferm barbar. I vala la paina d’enconu-
scher l’istorgia da Constantinopel en
ils trenta onns  tranter l’ascensiun
d’Emanuel al tron 1391 e l’encuruna-
ziun 1421 da ses figl Gion  (1391–
1448).

Cristians e muslims
«Emanuel II, regent instruì, possede-
va talents multifars, enclegeva l’art e
la scienza e scriveva bain e gu-
gent.(…). Sia tenuta, malgrad sia po-
siziun indegna a la curt dal sultan,
(…) inspirava respect er als Tircs» (1).
1399–1402 ha’l surlaschà ses reginam
a ses nev ed è ì en l’Occident per agid.
Quest è dentant vegnì da l’Asia, cur
che l’armada mongola ha battì sultan
Bayazit († 1403) ad Ankara e l’ha fatg
praschunier. Ses figl e successur ha ce-
dì ad Emanuel, turnà a Constantino-
pel, la citad ed ils conturns da Tessa-
lonic; il retg grec ha chalà da pajar il
tribut da vasalladi. En l’Asia pitschna
favurisavan ils Mongols il cristianis-
sem sirian. «Ils muslims stuevan de-

fender lur cardientscha. La misergia
dal temp ha rinforzà l’affluenza vers
las confraternitads asceticas dals der-
vischs, las qualas pregiavan era l’amur
per il proxim e resguardavan l’uniun
cun Dieu sco l’ultima perfecziun» (2).
Lezzas confraternitads eran naschidas
en quel pajais islamisà, en la tradizi-
un dals muntgs cristians orientals.
Quai giustifitgescha en part la critica
d’Emanuel, citada da papa Benedetg
a Regensburg, che l’islam n’haja ma-
nà nagina innovaziun. Ma il retg grec
emblidava che la religiun dal profet
Muhamad aveva derasà in bain civic
e social ch’il cristianissem medieval
tralaschava suvent, numnadamain la
toleranza. Quai ans fa endament l’i-
storicher viennais Friedrich Heer
(1916–1983): «La conquista da la Pe-
ninsla iberica tras ils Gots dal vest,
cristians arians, ha manà la pasch als
gidieus (…). La tragedia ha entschavì
cur ch’ils retgs èn vegnids catolics. Il
clerus catolic cumbatteva enina arians
e gidieus; domaduas confessiuns sne-
gavan la divinitad da Jesus (…). 613
ha retg Sisebut decretà che tut quels
gidieus che refuseschian il batten
sfurzà duajan bandunar la Spagna
(…). Ils gidieus (…) han lura chattà
gidanters e salvaders tar ils Arabs che
pinavan l’invasiun da la peninsla [dal
711, G. S.-C.] (…). La Spagna mau-
ra, giudaica e cristiana, cun sia cultu-
ra dals ‚trais anels’, è vegnida l’in-
tschess il pli instruì e prosperaivel da
l’Europa» (3). 1492 han retg Ferdi-
nand d’Aragón (1452–1516) e sia
dunna regina Isabella da Castiglia
(1451–1504) conquistà il davos toc
da l’Andalusia islamica e sfurzà tuts
gidieus da lur reginams da tscherner
tranter il batten e l’exil. Quels che han
tschernì l’exil han mo stuì passar il
Mar mediterran vers l’Imperi osman
per chattar ina segunda patria pli ac-
coglienta che l’emprima. Anc a l’ent-
schatta dal 20avel tschientaner era il
spagnol dals gidieus l’emprim lin-
guatg da Tessalonic; en questa citad è
naschì 1881 dal reminent Mustafa
Kemal «Atatürk», il creatur da la Tir-
chia moderna.  

Il papa va en Tirchia
Sonda, ils 23 ha entschavì in mais lu-
nar nov. Per ils gidieus eri l’onn nov.
Ils muslims èn uss en il novavel mais
da l’onn, il pli «sontg» da tuts, quel da

la gigina, il «ramadan». En quests
trenta dis da pratica religiusa pli in-
tensa vegnan ils muslims segir a dis-
cutar era las decleraziuns dal papa da-
vart l’islam, quellas da Regensburg ils
12 da settember e quellas da Castel-
gandolfo/Lazio ils 17. Ch’ellas eran
manegiadas bain na po far nagin du-
bi per chi ch’è da buna fai. Ellas pale-
san dentant la naivitad d’in uman che
ha passentà decennis sco professer
d’universitad e lura cardinal da la cu-
ria ed enconuscha pauc il mund e las
medias, sch’ins al cumpareglia cun ses
antecessur. Davart prof. Ratzinger sco
docent ha l’autur da questas lingias
udì mo laud d’in plevon oz pensiunà
ch’è stà ses student da teologia a Re-
gensburg. Speranza sa lascha papa Be-
nedetg cussegliar da persunas experi-
mentadas avant ses viadi uffizial da
november ad Ankara ed Istanbul. La
Tirchia (71 milliuns olmas) sa chatta
en ina greva crisa d’identitad, anc pli
acuta dapi l’entschatta da las tractati-
vas per l’adesiun a l’Uniun europea-
na. 2007 vegn elegì in president da
stadi nov; era tschernas legislativas
stattan avant porta. La tensiun cre-
scha tranter la partida islamista mo-
derada, che dominescha la regenza, e
la clicca d’uffiziers che vul manteg-
nair la secularisaziun rigurusa d’Ata-
türk, forza schizunt cun in putsch mi-
litar. In simbol da lezza tensiun è la
posiziun sociala umilianta e malem-
pernaivla da la dunna da l’emprim
minister Recep Tayyip Erdogan, ban-
dida da bleras occurrenzas uffizialas
pervi dal faziel da chau ch’ella porta
sco enzenna da religiusadad. «Sch’ins
vuschass oz, entrassan en il parlament
la partida naziunalista extrema dals
‚Lufs grischs’ e quella da la ‘Dretga
via’» (Antonio Ferrari en il «Corriere
della Sera» dals 18 da settember 2006,
p. 6). Ad Ankara vegn papa Benedetg
a duvrar il cussegl evangelic: «Sajas
prudents sco las serps e senza malizia
sco las columbas» (Matteus 10, 16).    

1) Georg Ostrogorsky, Geschichte des byzan-
tinischen Staates. Ediziun integrala da licen-
za. Turitg (Ex Libris) 1980, p. 479.

2) Hans-Wilhelm Haussig, Kulturgeschichte
von Byzanz. Segunda ediziun. Stuttgart (Al-
fred Kröner) 1966, pp. 494–495. 

3) Friedrich Heer, Gottes erste Liebe. Minca
ed Esslingen (Bechtle) 1967, pp. 90–93. 

Cuntinuaziun dal numer 16

El di cun vusch fetg de luverdis:
«Plasch duei vegnir! Ed ussa prendas ti

quei cudisch e vas vi tiel Sur plevon; el dro-
va quel e vegn ad haver plascher de quel
bunamein sco ti ded in frar. E lu sas ti eni-
na annunziar tei e Plasch per la ductrina

de spus. Quei ei bein era usitau cheu? Sas
dir, en in meins fageies vus nozzas.»

«Vus fageis spass!»
«Ti has de dir ‘ti’ a mi. Spass nuot! Il

Plasch vegn en plazza tier mei sco ti has
detg.»

«Ed ils daners? Ed il bab?»
«Il bab ha bein empermess?»
Gie, quei ha el, ed era perfin detg en-

tuorn ad auters quei.»
«Ton meglier! Lu sa el buca snegar! Jeu

dun la paga per dus onns gia ordavon. Us-
sa pia, va tiel plevon!»

«Gie, jeu mon cul cudisch.»
«Cul cudisch! E cun tgei aunc? Ti stos,

sco jeu hai detg…»
«Mo co sai jeu… jeu sai tuttina bu-

ca…»
«Tgei sas ti buc? Nua ei gia puspei tia

confidonza pigliada vi? Mira tgei stoda
puccau original! – Tut sas ti! Anson has ti
saviu dar ina slaffada al spus, ed ussa che
lez vul rugar per perdun tei, has ti tema de
dir al plevon che ti veglies maridar! Stoi
jeu», quei di Giachen cun buca rienta,
«stoi jeu era dar a ti ina strihada pli ferma
en vesta? Aba! In aug fa buca de quei. –
Bien, cheu dun jeu cun tei in scret a Sur
plevon. El ei miu bien amitg ussa.»

Giachen scriva sin in fegl de brevs: «Sti-
mau amitg, surdun entras Angelina igl al-
bum. Ella vegn per s’annunziar alla duc-
trina de spus. Las nozzas ein ils 8 de set-
tember.

Jeu arranschel igl auter e dun sclari-
ment a bucca. Salids: Giachen Bayly.»

«Fai leger quei epi has ti de dir pauc
pli.»

«Grond engraziament! Jeu vi ir.»
Quei scret haveva levgiau bravamein sia

missiun. Ella sevolva aunc ina gada:
«E Plasch?»
«A lez di perinagada nuot. El ha bein

de vegnir gleiti?

Sa el che ti eis cheu?»
«Na, jeu sun ida davos vi per che negin

vesi.»
Che negin vesi, gliez bein! La Stina Su-

la veva gia viu l’Angelina a mond entuorn
casa de Giachen. Ed ussa veva ella ton de
far en quei contuorn! Mond ord casa en-
garta Angelina la Stina Sula giusut casa en
via. Ella vul tschessar anavos. Enaquella
vesa ella aunc in tec pli lunsch co Plasch
seglia sur la seiv e va alla cuorta si encun-
ter la Casa Brina. Cun sefar da pintga se-
sluetta Angelina puspei vi davos casa e va
dagl esch davos siaden en casa:

«Plasch vegn, tgei duei jeu far?»
«Mo buca sesfar, cheu ei la cuschina,

stai ruasseivlamein en cheu, tochen che
jeu clomel.»

Giachen metta puspei en pluna ils pacs
restonts e sias cofras entadem il zuler. Ei
sefa udir in lev «Holla!» sco ded in che ha
tema de sia atgna vusch. Ton pli ferm tu-
na ei da surengiu:

«Mo siadora!»
Ins auda pass plauns, bunamein pre-

cauts ed alla finala cumpara sil plaz-caraun
della scala la bera bein scultrida de Plasch.
El targlina ded ira vinavon. La glisch da
surengiu tschorva ch’el vesa nuot cun ses
egls. Ton pli viva ei l’imaginaziun che ve-
sa in um stagn e ferm, e che senta puspei
ina frida en fatscha u silmeins queta ded
udir ina salvia de smaledicziuns. Enstagl
de quella auda el ils plaids quasi banals de
mintga di:

«Teni in tec dretg, cheu seniester scar-
pitscheis vus en ina chista.»

Plasch haveva bein ponderau ch’el sa-
vessi piarder sia biala. Er’ei insumma bu-
ca gia memia tard? Angelina havess giu
aunc bia letgas, ed il Giosch de Rieven ha-
veva perfin purschiu ils 20 000. Ed ussa
haveva ella declarau: «Sche ti prendas bu-
ca la plazza!» Ina nauscha smanatscha. E
tuttina cunteneva quella ina certa speron-
za. Para che Angelina veseva en quella
plazza enzaco ina untgida ord las stretgas.
Perquei haveva el preparau en uorden quei
ch’el leva dir a quei curios Giachen. El ha-
veva el senn de dir: «Stimau Signur, essend
che jeu hai oz endamaun dau ina malt-
schecca risposta, less jeu rugar gronda-
mein per perdun.» Suenter il lavatgau de
Giachen vess el lu dumandau plazza en
tutta submissiun.

Quen totalmein falliu! Giachen lai
nuota il necessari cal de temps per tals se-
perstgisems retorics:

«Stupent che vus vegnis! Veis gia patert-
gau tgei pagaglia che vus leis dumandar?»

«Jeu level igl emprem seper…»
«Nus havein buca peda per talas traplas.

Pia con haveis giu tochen ussa en quella
fatschenta?»

Cuntinuaziun suonda

Gion de Crap Sais
(Pader Flurin Maissen)

Nies Tschespet 47
Ediziun Romania

